
Félix Soaxe, o gran filántropo de Cangas (I) 

Emigrou moi novo a Arxentina, onde fixo fortuna e colaborou en numerosos actos de beneficencia 

Xosé Félix Soage Villarino naceu en Cangas no ano 1844. Aos catorce anos, o oito de xullo de 1858, 
embarca camiño do novo porto de Bos Aires que se estaba a construír. En Tuyú (Partido de Dolores) espérano 
os seus os tíos Xosé Manuel Soages e Xosé F. Villarino que o acollen como empregado no almacén de Ramos 
Xerais que rexentaban. 

As pulperías eran almacén, tenda, taberna e casa de xogo, lugar de encontro dos paisanos onde se 
xuntaban os gauchos a conversar das novidades. Lugar de cita para a bebida con horarios adaptados ás súas 
comenencias e ao período entre pagas que permitían o abuso del alcohol. 

 

 

Félix Soaxe, o gran filántropo de Cangas (I) 

 

Coa chegada dunha inmigración de máis nivel, a sociedade comezou a converterse en máis 
cosmopolita e complexa provocando o declive das pulperías e o nacemento dos almacéns de Ramos 
Generales, precursores das tendas especializadas que apareceron a finais do s. XIX. 

Os clientes do seu negocio eran os típicos gauchos arxentinos que se provían de comestibles e de 
utensilios para as súas faenas do campo. Neste traballo pasou Félix Soaxe nove anos ata que o seu parente 
Juan C. Martínez o puxo de xerente dos variados negocios que tiña. 

Os establecementos de Ramos Generales vendían de todo: produtos nacionais e importados, 
xeralmente atados a compromisos cos grandes terratenentes da zona. Desta forma podíase pagar con "notas" 
emitidas polos patróns de estancias ou levar unha "libreta de fiado", pioneiro sistema de crédito sen 
intereses. 

Moitos destes emigrantes dedicados ao comercio lograron independizarse rapidamente e mercaron 
terras, converténdose en propietarios latifundistas como fixo Félix Soaxe. 

Por aqueles anos a Arxentina era un país que se estaba facendo. As familias galegas alí instaladas 
reclamaban xente moza para atender os traballos do campo e os negocios. A meirande parte dos emigrantes 
galegos establecéronse na cidade de Bos Aires que concentraba a case totalidade da poboación e 
incorporáronse á incipiente industria porteña. O resto do país era case un continente deserto. 

Coa independencia arxentina trunfa un modelo económico constituído por unha clase terratenente 
propietaria de grandes extensións de territorio gañado na conquista do deserto e comeza unha etapa de 
ordenamento e construción dunha Arxentina agro-exportadora de lá, coiros, carne e trigo. Este modelo de 
país necesitaba xente emprendedora, man de obra barata para o campo e gañar espazos desertos cara ao sur 
fronte ao seu inimigo xeopolítico, Chile. Unha das correntes colonizadoras de galegos dirixiuse ás terras do 
Tuyú, no Partido de Dolores (provincia de Bos Aires), zona esta de bos pastizais para o gando co obxectivo de 
colonizar a Pampa. 

Durante trece anos que lle durou o emprego familiar, Félix Soaxe logrou facerse cuns bos aforros. 
Grazas tamén a un empréstemo bancario logrou mercar en xaneiro de 1880, unha extensión de 16.000 
hectáreas de terras na zona de Casares, dentro da gran provincia de Bos Aires (equivalentes a máis de catro 
veces o tamaño do territorio do seu concello natal). 

Nos seus establecementos de campos Soaxe empregaba unhas latas de esquila para o pago por 
traballos nesa actividade. Corresponden ao valor 50 de vellón e un vellón ambos punzonados en bronce coa 
marca número 76671 do antigo Partido del Tuyú, segundo se observa no Rexistro de Marcas da Provincia de 
Bos Aires de 1899. 

En pouco tempo, Félix Soaxe contaba xa con 20.000 ovellas. Mais axiña terá que soportar un dos 
momentos máis amargos da súa vida: unha inundación nas terras case o deixa sen gando. O seu tesón e 
resistencia fixo que Soaxe realizase as obras necesarias para evitar futuros alagamentos. 

Nun artigo publicado na revista arxentina El Hogar podemos ler o seguinte: 

"E con paciencia de formiga cumpre alí unha tarefa que despois atraerá a atención dos entendidos: 
abre canles, tende unha complexa rede de desaugues, levanta a man os niveis escorregadizos da lama que 
retira dos baixos, e efectúa todo este labor persoalmente e de sol a sol, coa enerxía necesaria para solucionar 
o grave problema. Por fin puido domar a adversidade, a chuvia é agora unha bendición sobre os campos, a 
auga flúe polas obras, alimenta os lugares máis secos e nutre os campos de alfalfa e pastos tenros, que xorden 
grazas aos bebedoiros e ás pías. Así podemos ver a Xosé retornar ás súas riquezas e ao engorde dos seus 
animais estendéndose en pasteiros dispersos nas súas 16.000 hectáreas redimidas por unha ratificación de 
valor e esforzo, impregnado por unha nobre causa. Durante vinte anos, Soaxe, dedicouse de cheo ás 
actividades agropecuarias". 

 

 

*Membros da Asociación Cultural A Cepa 

 


